Азнакай шәһәре 2 нче муниципаль гомуми урта белем бирү мәктәбе 

9 в класс укучысы Кәримова Светаның шигырьләре, хикәяләре
Рәхмәт,әни!

Әни, әнкәй! Нинди җылы сүзләр,

Әйтү белән күңел йомшара.

Синнән башка яшәү мөмкинме соң?

Синнән башка якты көн – кара!

Сабыйлары чирләп китсә әгәр,
Алыр иде хәтта чирләрен.

Безнең өчен янып-көеп яши,
Аналар бит иртә-кичләрен.

Уналтыда да без бит бала аңа,

Алтмышта да без – бала.

Нинди генә теләк теләсәк тә,
Әйтәселәр әле күп кала.

Рәхмәт, әни гомер биргән өчен,

Рәхмәт, әни җылы сүзеңә.

Кояш гомере, ныклы сәламәтлек,

Зур шатлыклар телим үзеңә!

                               Кәримова Света, 9в класс.
Әнием өчен

Әнием өчен кояш балкып торсын,


Назлы нурлар күңелен җылытсын!


Аның өчен янсын йолдызлар...


Көндезләрен, кичен.

Әнкәм синең өчен йөрәгем

Бер сөенер, бер сызлар.


Әнкәм өчен гөлләр үстерермен,


Назлы җилләр генә истерермен, 


Юлларыңда юлдаш булырмын.


Синең бәхетең өчен,

Кызганмыйча көчем,
Сиңа күрсәтермен бар сөенечем.

Синең өчен урын түрдән булыр

Йөрәктә дә, өйдә дә,

Синең өчен яшим дөньяда,

Бу шигырем күңелеңдә ятып калсын,

Якты йөзең балкып торсын, тулган айдай,

Саулык-сәламәтлек бирсен сиңа Ходай!

                                Кәримова Света,9в класс

Азнакай шәһәре 2 нче урта мәктәбенең 9 в сыйныф укучысы Нуриева Ләйсәннең эшләре
Кашка тәкә
Бу вакыйга уку вакытында булды. Мин хайваннарны бик яратам.  Авылда сарык буаз иде. Шуңа күрә бик шатландым.

Кич белән укудан кайткач, әби шалтыратты. Ул ике бәрән туганын әйтте. Мин инде икеләтә шатландым. “Тик анасы бер бәрәнен имезми”,- диде әби. Тугач та күреп яламаса, сарык бәрәнен танымый икән. Мин бәрән өчен бик кайгырдым. Ул бәрән шундый матур, бөтен җире кап-кара һәм маңгаенда зур ак табы бар. Андый тәкәне “Алланың кашка тәкәсе” диләр. “Кашка” дип атадым мин аны. Кашканы ничек үстерүем турында сөйлим әле сезгә.
Ял көнне авылга кайткач та бәрәнгә имезлектән сөт имездем. Аңа әзрәк хәл кереп китте. Кашка аякларында гел тора алмый иде. Тояклары кыек килеш туган шул ул. Без аны баса алмас дип уйлаган идек. Авылдагы әби шундый кечкенә һәм ярдәмгә мохтаҗ бәрәнне карый алмый иде. Мин Кашканы үзем белән Азнакайга алдым. Икенче әбием белән бергәләшеп үстердек без аны. Башта аякларына да баса алмаган Кашкабыз, инде арттан ияреп йөри башлады. Күп тә үтмәде караватларга сикереп менә һәм өй буйлап шатыр-дөбер чаба башлады.Бәрән үсә башлагач, печәннәр, алма, кабак кабыклары бирдек. Кашканы бер айлык чамасы булгач, авылга кире алып кайттык.
Хәзер инде ул өч айлык бәрән, имезлектән дә эчми, ә мискидән үзе эчә. Әнисе үз баласының исен сизсә дә якын китерми. Кашка исә бөтен кеше артыннан ияреп, чуалып йөри. Кашканы үстерергә булышкан өчен, мин әбиләремә бик рәхмәтлемен. 

Нигә аны әнисе имезмәде икән? Нигә? Хәер, бүгенге көндә әнә никадәрле ташландык балалар, ятимнәр үсә. 
Тычкан тотты бит Чеснок!
Сизәм инде, сез барыгыз да гаҗәпләнәсез! Нинди Чеснок микән ул диясез? Ничек ул тычкан тота алсын. Ашыкмагыз, ашыкмагыз, барсын да сөйләп бирәм.

Мин – Ләйсән һәм апам – Миләүшә. Без Азнакай шәһәре 2 нче урта мәктәбендә укыйбыз. Мин 9 нчы сыйныфта, ә апам инде 11 не тәмамлый. Үз мәктәбебездә безнең песиләр дә бар. Аларны куып чыгармыйлар, ә бик яраталар һәм ашаталар.

Менә көннәрнең бер матур көнендә мәктәптәге ана песи балалады. Барысы да шундый чибәрләр.

Шуннан соң апам берсен өйгә алып кайтам дип йөри башлады. Әти-әниләр ике куллап-аяклап кире торсалар да, бер песи баласын өйгә алып кайтты бит Миләүшә! Ниндиен диегез әле сез аның?! Берәр матур төсле песикәй дип уйлыйсызмы – юк. Чем-кара бер песи баласы, күзләре генә күренеп тора инде.
Шул көннән башлап яшәп китте бездә бәләкәй “җен”.Әби аны шулай дип йөртә иде. Исеме ничек була соң инде моның дип ападан сорагач, ул миңа:”Чеснок” – диде. Шул вакыттагы аптыравымны күрсәгез?! Ничек шундый исем куштың, кайдан уйлап таптың дигәч, серен ачты апа.

Мәктәптә француз телен өйрәнгәнгә, Миләүшәнең француз теленнән тәрҗемәи сүзлеге бар. Шул сүзлекнең бер битен ача да күзен йомып бер сүзгә бармак белән төрткән дә, бу – чеснок дигән сүз булган. Шулай итеп песи баласы “Чеснок” булган да куйган.

Сез миннән тизрәк аның ничек тычкан тотканы турында сөйләвемне көтәсездер инде? Хәзер,хәзер сөйлим...

Әкренләп үсә барды песиебез, квартирда хуҗа булды, ләкин әбинең яраткан гөлләренә ирек бирмәде, шуңа күрә мырауҗанны авылга илтергә туры килде. Монда да ияләнде песикәй.Әмма без аның өчен бик кайгырдык. Кечкенә чактан ук кулдан ашап үскән Каракай ничек үзенә азык табар микән? Авылга һәркөнне кайтып, песиебезнең ашарына биреп тордык.

Әз генә сөйләп китим әле. Безнең Мырауны тикмәгә генә Чеснок дип атамаганбыз икән. Ул безнең бөтен әйберне дә ашый. Бәрәңге, кабак, кыяр, помидор, алма һәм башка ризыклар. Әйтерсең лә тәмленең нәрсә икәнен белә, ә! Бакчада үскән “чеснок”ның яшел яфракларын да калдырмый.
Кулдан ашап үскән песи булгач, тычкан да тотмас инде бу дип уйлаган идек без. Әмма...

Язның бер матур көнендә бөтен гаилә белән чәй эчеп утырганда, ишек ачылып китеп Чеснок йөгереп керде. Аңа каравыбызга авызыбызны ачтык та калдык. Безнең “тәмлетамагыбыз” тычкан тоткан, әйе, нәкъ тычкан. Моны ул безгә:”Менә карагыз, мине тычкан да тота алмый дип уйлый идегезме,? Тота алам мин!”- диюе инде берсүзсез.

Шул көннән бирле безнең Чеснок өйнең иң зур сакчысына әйләнде. Тычканнардан коткаручы мыраубикәбез ул безнең, гаиләбезнең тулы бер вәкиле.
